Урок беларускай літаратуры  ў 8 класе

Тэма ўрока: "Я — сын сваёй зямлі, нашчадак беларусаў..."

            Янка Купала. “Спадчына”
Мэта: стварыць умовы для фарміравання асэнсаванага патрыятычнага пачуцця.

Задачы: 

- адукацыйная: даць уяўленне пра жанравую адметнасць грамадзянскай лірыкі праз паглыблены ідэйна-мастацкі аналіз вобразных сродкаў верша;
-развіваючая: развіваць  камунікатыўныя навыкі, навыкі вуснага славеснага малявання, аналітычнага мыслення, рэфлексійныя навыкі, навыкі работы са зместам мастацкага твора;
-выхоўваць высокія грамадзянскія і патрыятычныя пачуцці васьмікласнікаў, абудзіць павагу да працы класіка нацыянальнай літаратуры, гонар за яго спадчыну.

Тып урока: урок вывучэння і першапачатковага замацавання новага матэрыялу.

Рэсурснае забеспячэнне ўрока:  тэкст верша, артыкул «Лірычны герой», партрэт Янкі  Купалы, выстава кніг Янкі  Купалы, тэхналагічная карта ўрока для кожнага вучня, аўдыёзапіс песні “Спадчына”, мультымедыйная прэзентацыя з малюнкамі, карцінамі і фотаздымкамі; шыльды, карты з заданнямі для груп, “Тлумачальны слоўнік беларускай мовы”.
Ход урока
Эпіграф:        Я буду маліцца і сэрцам, і думамі,

                       Распетаю буду маліцца душой,

                       Каб чорныя долі з мяцеліцаў шумамі

                       Ўжо больш не шалелі над роднай зямлёй.

                                                                   Янка Купала. «Мая малітва». 1906 г.
I. Арганізацыйны этап
Мэта дзейнасці: псіхалагічная падрыхтоўка вучняў. 
Прывітанне. Пажаданне добрага настрою, поспеху ў сумеснай працы.
II. Падрыхтоўка да работы на асноўным этапе

 Актуалізацыя суб’ектыўнага вопыту вучняў 

 Паведамленне тэмы і фармулёўка задач урока
 Мэта дзейнасці: забяспечыць матывацыю і ўключэнне вучняў у сумесную дзейнасць.
Гучыць музычны ўступ да песні “Спадчына”, зачытваецца эпіграф.

    Сёння ў нас незвычайны ўрок. На ім гаворка пойдзе пра лірычныя творы, у якіх героем з’яўляецца чалавек, адданы сваёй Бацькаўшчыне, сапраўдны грамадзянін сваёй зямлі.  Мы паспрабуем паразважаць над вершам Янкі Купалы “Спадчына”, пазнаёмімся з паняццямі “грамадзянская лірыка”і “лірычны герой”.
             У канцы ўрока мы павінны: (вучань зачытвае запісы на дошцы)
ведаць, што такое грамадзянская лірыка і  лірычны герой;  

умець   аналізаваць вершы грамадзянскай лірыкі, вызначаць пазіцыю лірычнага героя.
             - Звярніце ўвагу на назву раздзела – "Я — сын сваёй зямлі, нашчадак беларусаў...", якая з’яўляецца тэмай  нашага ўрока. 

            - Як вы разумееце выраз, узяты ў якасці эпіграфа да раздзела. 
           -  Як вы разумееце значэнне слоў нашчадак, грамадзянін?(калі ўзнікне цяжкасць, зварот да слоўніка)

          - Кім з’яўляемся мы ў тысячагадовай повязі пакаленняў, якія жылі на гэтай зямлі?
            Адказы на гэтыя пытанні, а таксама на  пытанні грамадскага жыцця, якія хвалююць аўтара, заклапочанасць лёсам сваёй краіны - усё гэта знаходзіць сваё адлюстраванне ў творах грамадзянскай лірыкі.

- Што мы атрымалі ў  спадчыну? (дасягненні навукі і культуры, выдатныя помнікі архітэктуры, мову, літаратуру, фальклор і г. д.)

            Так, беларусы — духоўна багаты слаўны народ, і кожны з нас, нашчадкаў, павінен шанаваць яго набыткі, створаныя цяжкай працай на працягу складанай, часам трагічнай беларускай гісторыі. 
III. Этап засваення новага матэрыялу і спосабаў дзейнасці
       Мэта дзейнасці: забяспечыць успрыняцце, усведамленне і першаснае запамінанне  матэрыялу. 
1.Уступнае слова настаўніка. Гісторыя напісання верша.
           Яскравым прыкладам грамадзянскай лірыкі ў беларускай літаратуры з’яўляецца верш “Спадчына”, які належыць пяру славутага сына Беларусі Янкі Купалы.

          Біяграфія  Янкі Купалы вам добра вядома, але спынімся на адной яе старонцы. Калі паэт праходзіў вайсковую службу ў Смаленску,  аднойчы ён  атрымаў аднадзённы прыезд на Беларусь — у Оршу.

(Зачытаць урывак з рамана-эсэ А.Лойкі пра Я.Купалу "Як агонь, як вада... : ст.234.)
      Гэта было ў лістападзе 1918-га, 19 дня. Дзень векапомны для беларускай паэзіі, бо ў гэты дзень Купала напісаў верш «Спадчына», які сёння стаў адной з самых любімых песень у Беларусі. Самому Купалу не суджана было пачуць мелодыі гэтай, як і многіх іншых песень на яго словы, якімі сёння ганарыцца беларуская музыка, — але гэты верш прыйшоў сапраўды «ласкай матчынай». Орша была так блізка ад Акопаў, ад маці, што ўсё на свеце для паэта прасвятлела, і ў гэтым ясным святле ён убачыў найпершую каштоўнасць на зямлі, найпершы скарб — спадчыну «ад прадзедаў спакон вякоў».      Усяго!.. Аднадзённых агледзін яе ў Оршы было да балючага мала.  А  21 студзеня 1919 года Купала пераехаў на пастаяннае жыхарства ў Мінск. 
2. Выразнае чытанне верша настаўнікам.
3.Аналіз першаснага ўспрымання.

- Што вы адчулі, слухаючы верш?
- Якое пачуццё з’яўляецца самым яскравым?
- Ад імя кага вядзецца аповед у творы?
- Як можна назваць героя верша?
- Якія пачуцці ён выказвае ў творы? Падзяліцеся ўражаннямі. 
Настаўнік прапануе вучням раскрыць сэнс назвы верша, запоўніўшы тэхналагічную карту (упісаць у кожны радок з адпаведнай літарай алфавіта слова, якое пачынаецца з гэтай літары і раскрывае  сэнс слова “спадчына”). Кожны можа запісаць ад аднаго да некалькіх паняццяў (абмежаванняў тут няма). Запісы робяцца на дошцы вучнямі.

У дапамогу можна звярнуцца да тлумачаьнага слоўніка і раскрыць лексічнае значэнне слова спадчына.
Спадчына, -ы, ж.
1.  Маёмасць, гаспадарка, якая пасля смерці ўладальніка пераходзіць у чыю-небудзь уласнасць.

2. З'явы культурнага жыцця, быту, якія ўспрыняты ад папярэдніх дзеячаў, ад мінулых часоў.

(Тлумачальны слоўнік беларускай мовы. Т. 5. Кн. 1. С. 241.)
         Вучням прапануецца з усіх запісаных на тэхналагічнай карце паняццяў вылучыць некалькі, якія найбольш адлюстроўваюць сутнасць назвы. 

        - Што разумее пад сваёй спадчынай Янка Купала?
        -3 якіх канкрэтных малюнкаў паўстае перад намі вобраз роднага краю? Які настрой яднае гэтыя малюнкі ў адзінае цэлае?

         -Якія параўнанні знаходзіць аўтар, каб перадаць сваю любоў да «Старонкі Роднай» і замілаванне ёю?

Вывад (робіцца настаўнікам): калі ў творы выказваецца ціхае прызнанне ў любові да сваёй Радзімы – без надрыву, па-сялянску мудра, па-чалавечы шчыра і цёпла–гэта грамадзянская лірыка
           4. Настаўнік прапануе вучням  запіс песні «Спадчына» на музыку Ігара Лучанка ў выкананні ансамбля «Песняры». 

Папераджальнае заданне: паразважайце, як звязаны мелодыя песні і інтанацыя верша, яго настрой. Ці дапамагае музыка ўбачыць малюнкі роднага краю?

          5. Работа ў групах
- А цяпер паспрабуйце даказаць прыналежнасць гэтага твора да грамадзянскай лірыкі, працуючы ў групах.

Называюцца групы (пры дапамозе шыльдаў):“Фалькларысты”, “Лінгвісты”, “Літаратуразнаўцы”, “Тэарэтыкі”,“Мастакі”. Кожная група атрымлівае заданне на картках.
 “Фалькларысты”

· Збярыце  рассыпаныя прыказкі. Успомніце іншыя на гэтую ж тэму.

1. Дарагая тая хатка, /дзе радзіла мяне матка. 

2. Родная зямелька /як зморанаму пасцелька. 

3. Кожнаму свой куток /мілы.

4. Усюды добра,/ а дома лепей. 

5. Хоць еш крапіву ды салому,/ але пры дому. 

6. Для ўсякай птушкі /сваё гняздо міла. 

7. Кожная сасна /свайму бору песню пяе. 

8. Няма смачнейшае вадзіцы, /як з роднай крыніцы.

· Ці адчуваецца ў вершы нейкая загадкавасць, таямнічасць, казачнасць?

а)  так, адчуваецца;
б)  не, паўстаюць толькі рэальныя карціны і вобразы.
· Калі ўсё ж казачнасць і таямнічасць ёсць, то ў чым вы бачыце яе праявы? Пракаменціруйце свой адказ.
а) у выкарыстанні аднаго з распаўсюджаных казачных сюжэтаў;
б)  у адухаўленні нежывых рэчаў (скарбу, дум);
в)  у наяўнасці чароўных, неверагодных прыгод;
г)  ва ўжыванні пастаянных эпітэтаў. (Якіх?).
“Лінгвісты”
· Растлумачце значэнне слоў. Складзіце па магчымасці слоўнік:
спакон вякоў

ласка матчына 

вясеннія праталіны
шэлест верасны

дуб апалены 
амшалы тын
пасьбішча
вароніны грамады 

усцяж

вечны светач-полымя
“Літаратуразнаўцы”
· Прачытайце артыкул "Лірычны герой", змешчаны ў падручніку  (ст.87).
· Даследуйце, дзе прысутнічае вобраз лірычнага героя ў вершы. Дзеля гэтага выканайце заданні:
        - Выпішыце з верша тыя займеннікі, якія адносяцца да лірычнага героя. Гэта павінен быць адзін і той жа займеннік у першых трох строфах верша і чатыры займеннікі — у апошніх трох строфах.
         - Выкажыце сваё меркаванне, пра што можа сведчыць такое даволі частае ўжыванне асабовых і прыналежных займеннікаў:
а)  пра жаданне аўтара выявіць свае асабістыя перажыванні;
б)  пра імкненне выклікаць чытачоў на дыскусію спрэчку;
в)  пра права на ўласнае, нетрадыцыйнае разуменне спадчыны;
г)   клопат пра яе захаванне.

        - Падумайце, якой тэмай могуць быць аб'яднаныя апошнія тры страфы верша.

а)  агледзіны скарбу;
б)  клопат лірычнага героя пра захаванне спадчыны;
в)  трывожны роздум пра «старонку родную».   
“Тэарэтыкі”
· Запішыце назвы вобразных сродкаў мовы, ужытых у вершы «Спадчына».

· Перачытайце другую страфу верша Янкі Купалы «Спадчына»:
Аб ёй мне баюць казкі-сны

Вясеннія праталіны, 

I лесу шэлест верасны,

I ў полі дуб апалены.

- Праверце, за кошт якіх моўных сродкаў дасягаецца яе мілагучнасць.
а)   за кошт ужывання запазычанай лексікі;
б)  арыгінальнай сінтаксічнай будовы (наяўнасці складаных сказаў, бяззлучнікавага віду сувязі і г. д.);
в)   паўтору аднолькавых зычных гукаў (алітэрацыі);
г)   паўтору аднолькавых галосных (асанансу);
д)  раўнамернага чаргавання націскных і ненаціскных складоў.
· Перачытайце трэцюю страфу верша:
Аб ёй мне будзіць успамін 

На ліпе бусел клёкатам
 I той стары амшалы тын,

 Што лёг ля вёсак покатам...
          - Выпішыце гукі, якія найчасцей паўтараюцца ў вершаваных радках.

“Мастакі”
        Верш "Спадчына" стаў крыніцай натхнення для вядомага беларускага мастака Міхася Басалыгі, аўтара цэлай серыі карцін, ілюстрацый, афортаў на матывы паэзіі Янкі Купалы. Пазнаёмцеся з ілюстрацыяй М.Басалыгі да верша "Спадчына". Бачны знаёмыя вобразы (на пярэднім плане - два буслы ля гнязда як спрадвечны сімвал Радзімы, у глыбіні - драўляны крыж на могілках, краявіды роднай зямлі з млынам і велічнымі - замкамі). Карціна прасякнута тым жа, што і ў паэта, настроем замілавання, мастак таксама ўжывае прыём кантрасту, сумяшчае звычайнае і велічнае.

· Разгледзьце ілюстрацыю Міхася Басалыгі да верша Янкі Купалы «Спадчына». Запішы назвы мастацкіх вобразаў, намаляваных у вершы «Спадчына».

· Якія агульныя вобразы і якія адрозненні вы заўважылі ў творах паэта і мастака? Ці ўдалося мастаку перадаць настрой верша Янкі Купалы «Спадчына»?

· Намалюйце словамі карціну да верша.
        Фізкультхвілінка 
IV.Этап замацавання вывучанага
     Мэта дзейнасці: забяспечыць павышэнне ўзроўню ўсведамлення вывучанага.   
        1. Справаздачы груп. Паведамленні вучняў.
Вывад аб  прыналежнасці твора да грамадзянскай лірыкі 
        2. Падрыхтоўка да выразнага чытання верша. Партытура верша.
- Партытура верша змешчана на вашай тэхналагічнай карце. Згодна з ёй мы і будзем імкнуцца прачытаць верш выразна.(Зачытваюцца па 2 страфы. Удзельнічаюць тыя вучні, якія яшчэ не выступалі)

           Янка Купала
          СПАДЧЫНА
Ад прадзедаў / спакон вякоў /
Мне засталася спадчына; //
Паміж сваіх / і чужакоў/ 
Яна мне ласкай матчынай.///

Аб ёй / мне баюць казкі-сны 

Вясеннія праталіны, /
I лесу шэлест верасны, /
I ў полі дуб апалены. //

Аб ёй мне будзіць успамін 

На ліпе бусел клёкатам /
I той стары / амшалы тын, 

Што лёг ля вёсак покатам;//

I тое нуднае ягнят

Бляянне-зоў на пасьбішчы,/
I крык вароніных грамад 

На могілкавым кладзьбішчы. ///

I ў белы дзень / і чорну ноч /
Я ўсцяж раблю агледзіны, 

Ці гэты скарб не збрыў дзе проч, /
Ці трутнем ён не з'едзены. //
Нашу яго ў жывой душы, /
Як вечны светач-полымя, /
Што сярод цемры і глушы 

Мне свеціць між вандоламі. ///

Жыве з ім дум маіх сям'я /
I сніць з ім сны нязводныя...///
Завецца ж / спадчына мая V
Ўсяго V Старонкай Роднаю.
- Звярніце ўвагу на апошнія радкі верша. Чаму словы «Старонкай Роднаю» напісаны з вялікай літары? Якое значэнне мае слова «ўсяго» перад імі?

(Настаўнік прапануе вучням звярнуць увагу на кантраст канкрэтна-рэалістычных вобразаў і велічных сімвалаў, на проціпастаўленне казачна-таямнічага пачатку верша і яго падкрэслена-сціплай, але вельмі шматзначнай канцоўкі, успомніць ролю падтэксту ў літаратурным творы, каб правільна асэнсаваць змест заключных радкоў верша («Завецца ж спадчына мая ўсяго Старонкай Роднаю»)
V. Этап абагульнення і сістэматызацыі вывучанага
Мэта дзейнасці: арганізацыя дзейнасці вучняў па пераводзе асобных ведаў і спосабаў дзейнасці ў цэласную сістэму ведаў і ўменняў.
     - Яшчэ ў 1918 годзе напісаў гэтыя радкі вялікі беларускі паэт, якога па праву можна назваць прарокам нацыі, адраджэння, класікам нацыянальнай літаратуры. Радкі клічуць нас на хай сабе і маленькі, але подзвіг: шанаваць, берагчы тое, што было створана да нас нашымі продкамі. Гэта незлічоныя багацці — раскарчаваныя лясы і ўробленыя на іх месцы палі, велічныя замкавыя збудаванні, якія спынялі чужынцаў, жывапісныя палотны выдатных мастакоў у сховішчах Радзівілаў, Сапегаў і іншых саноўных княжаскіх родаў. Гэта і кнігі Францыска Скарыны — слаўнага сына полацкай зямлі, першадрукара ўсходнеславянскага. Можна пералічваць і іншыя найвялікшыя багацці. Самыя дарагія сярод іх — духоўныя скарбы.
     2.   Чаму і сёння нам блізкія і зразумелыя перажыванні і думкі Янкі Купалы?

3. Чытанне вучнем верша Янкі Купалы «Не шукай...».

4. Праслухоўванне  запісу песні на верш Янкі Купалы «Мая малітва»
Што аб'ядноўвае іх паміж сабой? Пракаменціруй свой адказ.
а)   род;                                       г)  назва;
б)  жанр;                                     д)  памер;
в)  тэма;                                      е)  аўтар.
      Падагульненне: думка аб тым, што  любоў да роднай зямлі, выказаная шчыра і аддана, - асноўны матыў грамадзянскай лірыкі.

VI. Этап інфармацыі аб дамашнім заданні.
Вывучыць верш "Спадчына" на памяць, перачытаць артыкул "Лірычны герой", выканаць заданне да яго на ст. 88.
VII. Этап падвядзення вынікаў урока. Выстаўленне адзнак. Рэфлексія.
Мэта дзейнасці: даць якасную ацэнку работы класа і асобных вучняў.
Гучыць тэма. 

- Ці вырашылі мы задачы? Што мы ведаем? Што умеем?
Тэхналагічная карта – гэта успамін пра нашу сустрэчу, яшчэ адна старонка ў ваш рабочы сшытак, да якога можаце звяртацца, каб узнавіць веды, што мы засвоілі сёння. 
Прагляд фотаздымкаў з выявамі г. Дзяржынска
- Скажыце, якое паняцце з запісаных на тэхналагічнай карце было для вас першапачаткова самым важным?

- Ці змянілася ваша меркаванне? Калі так, то чаму?
Закончыце фразу:
Спадчына для мяне – гэта ...
Тэхналагічная карта вучня
Тэма ўрока: "Я — сын сваёй зямлі, нашчадак беларусаў..."

            Янка Купала. “Спадчына”
Слоўнік
Нашчадак, - д к а, м. 1. Чалавек у адносінах да сваіх продкаў; патомак. Нашчадак беларусаў. 2. мн. (нашчадкі, -аў). Людзі будучых пакаленняў. Пакінуць запавет нашчадкам.
Грамадзянін, -а, м. Чалавек, які адносіцца да пастаяннага насельніцтва краіны, карыстацца правамі і выконвае абавязкі, устаноўленыя яе канстытуцыяй. Грамадзянін Беларусі
Спадчына, -ы, ж.
1.  Маёмасць, гаспадарка, якая пасля смерці ўладальніка пераходзіць у чыю-небудзь уласнасць.

2. З'явы культурнага жыцця, быту, якія ўспрыняты ад папярэдніх дзеячаў, ад мінулых часоў.

(Тлумачальны слоўнік беларускай мовы. Т. 5. Кн. 1. С. 241.)

Алгарытм славесных малюнкаў

1.Прачытаць (праслухаць) твор (эпізод, раздзел), вызначыць тэму, даць загаловак.

2.Знайсці і адзначыць словы і выразы, якія спатрэбяцца для славеснага малявання (зрокавыя і слыхавыя вобразы).

3.Намаляваць словамі карціну і  суаднесці яе з тэкстам.
ПАРТЫТУРА ЧЫТАННЯ ВЕРША
           Янка Купала
          СПАДЧЫНА
Ад прадзедаў / спакон вякоў /
Мне засталася спадчына; //
Паміж сваіх / і чужакоў/ 
Яна мне ласкай матчынай.///

Аб ёй / мне баюць казкі-сны 

Вясеннія праталіны, /
I лесу шэлест верасны, /
I ў полі дуб апалены. //

Аб ёй мне будзіць успамін 

На ліпе бусел клёкатам /
I той стары / амшалы тын, 

Што лёг ля вёсак покатам;//

I тое нуднае ягнят

Бляянне-зоў на пасьбішчы,/
I крык вароніных грамад 

На могілкавым кладзьбішчы. ///

I ў белы дзень / і чорну ноч /
Я ўсцяж раблю агледзіны, 

Ці гэты скарб не збрыў дзе проч, /
Ці трутнем ён не з'едзены. //
Нашу яго ў жывой душы, /
Як вечны светач-полымя, /
Што сярод цемры і глушы 

Мне свеціць між вандоламі. ///

Жыве з ім дум маіх сям'я /
I сніць з ім сны нязводныя...///
Завецца ж / спадчына мая V
Ўсяго V Старонкай Роднаю.
      Партытура – сістэма знакаў творчага ўвасаблення мастацкага тэксту ў жывым вусным слове.

      Умоўныя абазначэнні:

прадзедаў – націскныя словы;

__–больш значныя паводле сэнсу словы; / – невялікая паўза;  V – псіхалагічная паўза; //, /// – больш значныя лагічныя паўзы.

